
புகழேந்தி நளன் கதை







என்மக்கள் போல்கின்றீர் யார்மக்க ளென்றுரைத்தான் 

வன்மக் களியானை மன் 390


மன்னு நிடதத்தார் வாள்வேந்தன் மக்கள்யாம் 

அன்னைதனைக் கான்விட் டவனேக - இந்நகர்க்கே 

வாழ்கின்றோம் எங்கள் வளநாடு மற்றொருவன் 

ஆள்கின்றான் என்றார் அழுது 391


ஆங்கவர் சொன்ன வுரைகேட் டழிவெய்தி 

நீங்கா உயிரோடு நின்றிட்டான் - பூங்காவில் 

வள்ளம்போற் கோங்கு மலருந் திருநாடன் 

வெள்ளம்போற் கண்ணி உகுத்து 392


உங்கள் அரசொருவன் ஆளநீர் ஓடிப்போந்து 

இங்கண் உறைதல் இழுக்கன்றோ - செங்கை 

வளவரசே என்றுரைத்தான் மாதவத்தாற் பெற்ற 

இளவரசை நோக்கி எடுத்து 393


நெஞ்சாலிம் மாற்றம் நினைந்துரைக்க நீயல்லால் 

அஞ்சாரோ மன்னர் அடுமடையா! எஞ்சாது 

தீமையே கொண்ட சிறுதொழிலாய் எங்கோமான் 

வாய்மையே கண்டாய் வலி 394


எந்தை கழலிணையில் எம்மருங்கும் காணலாம் 

கந்து கடியும் கடாக்களிற்றின் - வந்து 

பணிமுடியிற் பார்காக்கும் பார்வேந்தர் தங்கள் 

மணிமுடியிற் றேய்ந்த வடு 395


மன்னர் பெருமை மடையர் அறிவரோ  

உன்னை அறியாது உரைசெய்த - என்னை 

முனிந்தருளல் என்று முடிசாய்த்து நின்றான் 

கனிந்துருகி நீர்வாரக் கண் 396

